
是重失　朝廷之體漸生遠人之心萬不可也雖是何貴

是否木商曾否與魏良海爭搶事在彼中難以懸斷今奉

明旨擬令彼處查問伏乞　聖裁〈奏記〉

京省主考官順天庶子黃洪憲盛納

應天庶子劉元震洗馬劉楚先浙江修撰蕭良有兵科右

給事胡汝宇江西侍講陸可敎刑科左給事陳燁福建修

撰楊起元吏部主事劉學曾湖廣侍讀馮琦禮科右給事

白希綉河南吏科給事中張養蒙評事張國璽山東刑科

左給事中邵庶刑部員外趙祖壽山西吏科給事中楊其

休禮部主事陳應芳陝西吏部主事朱來遠禮部主事向

東四川禮科給事中王士性户部主事劉奕廣東禮科給

事中陸懋龍兵部主事朱維高廣西吏科給事中舒弘緒

刑部主事朱熙雲南户科給事中李廷諫工部主事陳所

學貴州工科給事中洪有復兵部主事梁雲龍

禮部郎中高桂論順天中式舉子鄭國望稿止五篇李鴻

文理難通潘之惺茅一桂任家相李昂張毓塘嘖有煩言

而王衡係輔臣王錫爵子疑信相半乞覆試　詔禮部會

同都察院該科道官當堂覆試看得七卷文理平通一卷

文理亦通奉　旨旣會同看閱文理俱通都准會試

應天解元周應秋金壇人後中乙未進士胞弟廷侍泰峙

--

維持俱中進士泰峙子復中應天解元門第文名之盛田

于江南是科各省解元後中進士者十一人王衡周應秋

江西劉文卿福建潘洙湖廣吳化陝西武之望宿有才名

禮部覆山東廵按吳龍徵題生儒馮鎮等阻撓搜檢杖斥

爲民胡廣潮等分別降級中式舉人賈三鳳發國子監肄

業三年令其改省臨期再考方准會試　詔從之

九月閣臣申時行等奏曰本月十七日臣等隨侍　聖駕

幸石景山臨觀渾河伏蒙

皇上召臣等前至橋次示以水勢洶湧因言黃河每有巒

決經理須在得人臣等恭承　面諭不勝欣躍仰見

皇上一豫一遊莫不以國事爲心民患爲慮卽堯舜其咨

之憂俾乂之命不是過也但臣等倉卒應對未及周詳兹

敢以河道利害爲

皇上悉陳之按渾河來自西北卽古桑乾河出盧溝橋至

天津直沽入海當其汛漲之時亦有衝決之患然不關運

道不近城郭猶未足爲深患也至若黃河發源崑崙流入

中國至積石龍門已數千餘里經陝西河南則涇渭伊洛

諸水皆入其中又經徐州等處與淮水相合而後入海當

其壅淤則數丈之渠一旦而成平地及其潰決則數里之

隄一瞬而成洪流其湍激洶湧比之渾河不啻數倍　先

